
	1. 
	ՀՀ Կենտրոնական բանկ
	1. Նախագծի բովանդակությունից բխում է, որ հրապարակվող ֆինանսական հաշվետվություններ ներկայացնող կազմակերպություններում գլխավոր հաշվապահ կարող են աշխատել Պալատի անդամ հանդիսացող և Պալատի կողմից տրված որակավորման վկայական ունեցող անձինք: Իսկ հրապարակվող ֆինանսական հաշվետվություններ ներկայացնող կազմակերպություններ են համարվում նաև բանկերը և ՀՀ կենտրոնական բանկի կարգավորման ոլորտում գտնվող այլ կազմակերպությունները:

    Բանկերի և ՀՀ կենտրոնական բանկի կողմից վերահսկվող այլ կազմակերպությունների գլխավոր հաշվապահի որակավորման գործընթացը տարիներ շարունակ և ներկայումս կարգավորվում է ՀՀ կենտրոնական բանկի կողմից` այդ կազմակերպությունների գործունեությունը կարգավորող օրենսդրական ակտերի համաձայն: Այդ գործընթացները, հանդիսանալով գլխավոր հաշվապահների գրանցման գործընթացի մի մասը, մշակվել են` հաշվի առնելով համապատասխան կազմակերպությունների առանձնահատկությունները և հիմք ընդունելով այդ կազմակերպությունների գլխավոր հաշվապահների որակավորման միջազգային լավագույն փորձը:

    Ելնելով վերոգրյալից և հաշվի առնելով ՀՀ կենտրոնական բանկի կողմից վերահսկվող սուբյեկտների առանձնահատկությունը, դրանց հաշվապահների որակավորման գործընթացում ՀՀ կենտրոնական բանկի անկախությունը` անհրաժեշտ ենք համարում, որպեսզի պահպանվի նշված կազմակերպությունների գլխավոր հաշվապահների որակավորման ներկայումս գործող համակարգը, և բանկերի, վարկային կազմակերպությունների, վճարահաշվարկային կազմակերպությունների, ներդրումային ընկերության, կարգավորվող շուկայի օպերատորի, կենտրոնական դեպոզիտարիայի, ներդրումային ֆոնդի կառավարչի, ապահովագրական ընկերության, վերաապահովագրական ընկերության և ապահովագրական բրոքերի գլխավոր հաշվապահների որակավորումն իրականացվի ՀՀ կենտրոնական բանկի կամ ՀՀ կենտրոնական բանկի կողմից սահմանված պայմաններին բավարարող կազմակերպությունների կողմից:

	Ընդունվել է: Հայեցակարգը խմբագրվել է, նշելով, որ ԿԲ կողմից վերահսկվող կազմակերպություններում գլխավոր հաշվապահ կարող է աշխատել ինչպես Պալատի, այնպես էլ ՀՀ կենտրոնական բանկի կողմից որակավորված գլխավոր հաշվապահը:   

	
	
	2. Առաջարկում ենք ապահովագրական բրոքերային կազմակերպություններին ևս ներառել հանրային հաշվետվողականություն ունեցող ընկերությունների կազմում, քանի որ նրանք իրականացնում են «Ապահովագրության և ապահովագրական գործունեության մասին» ՀՀ Օրենքի 3-րդ հոդվածի 12-րդ կետով նախատեսված գործունեություն, իսկ ներդրումային ֆոնդերին հանել այդ կազմից: Միաժամանակ առաջարկում ենք նախագծում սահմանել, որ ներդրումային ֆոնդի կառավարիչն իր կողմից կառավարվող ֆոնդերի վերաբերյալ հրապարակվող ֆինանսական հաշվետվությունները կազմում և հրապարակում է համաձայն «Ներդրումային ֆոնդերի մասին» ՀՀ օրենքի:

	Ընդունվել է: Հայեցակարգը խմբագրվել է:

	
	
	3. Առաջարկում ենք Հայեցակարգի նախագծի հանրային հաշվետվողականություն ունեցող կազմակերպությունների 1-ին պարբերությունը շարադրել հետևյալ խմբագրությամբ.

«ա. որը հանդիսանում է Հայաստանի Հնարապետության տարածքում արժեթղթերի հրապարակային առաջարկ անող անձ կամ հաշվետու թողարկող, բացառությամբ հրապարակային առաջարկ անող անձ կամ հաշվետու թողարկող հանդիսացող Արժույթի միջազգային հիմնադրամի, Եվրոպական կենտրոնական բանկի, Եվրոպական ներդրումային բանկի, այլ միջազգային կազմակերպությունների, որոնց անդամակցում է Հայաստանի Հանրապետությունը:»:   

Նշված բացառության սահմանման հիմնավորումն այն է, որ ներկայումս արժեթղթերի շուկայի զարգացման, այդ թվում` որակյալ թողարկողների ներգրավման նկատառումով ՀՀ կենտրոնական բանկն ակտիվորեն ներգրավված է կայուն և վստահելի թողարկողների ներգրավման գործընթացում: Նման թողարկողները (EBRD, IFC) հաշվետվություններ են կազմում և հրապարակում «Հաշվապահական հաշվառման մասին» ՀՀ օրենքով սահմանված իրավական ակտերից տարբեր, սակայն միջազգայնորեն ճանաչված և արժեթղթերի շուկայում ներդրողների իրազեկ որոշումների կայացման համար ամբողջական ֆինանսական ինֆորմացիա ապահովող հաշվապահական հաշվառման սկզբունքներով: Հետևաբար նախագծով սահմանված հաշվապահական հաշվառումը կարգավորող իրավական ակտերի ցանկը խոչընդոտ է հանդիսանում նման կայուն և վստահելի միջազգային կազմակերպությունների` Հայաստանի Հանրապետության արժեթղթերի շուկա ներգրավման համար: 


	Ընդունվել է: Հայեցակարգը խմբագրվել է:

	
	ՀՀ տնտեսական զարգացման և ներդրումների նախարարություն
	1. Ներկայումս տարեկան պարտադիր աուդիտի պահանջը գործում է ԲԲԸ-ների, հիմնադրամների, ֆինանսական ոլորտի կազմակերպու​թյունների, շահումով խաղերի կազմակերպիչներների համար և այլն: 

Հայեցակարգով նախատեսվում է սահմանել, որ պարտադիր աուդիտի ենթակա կլինեն՝ 

· hանրային հաշվետվողականություն ունեցող կազմակերպությունները և խոշոր կազմակերպությունները,

· միջին կազմակերպությունները,

· խումբը, որի մայր կազմակերպությունն ունի հանրային հաշվետվողականություն և խոշոր խմբերը,

· միջին խմբերը։ 

Վերոգրյալ կազմակերպությունների և խմբերի հասկացությունները նախատեսված են Հայեցակարգով:

Այս առնչությամբ հարկ է նշել, որ ֆինանսական հաշվետվության հավաստիության մասին աուդիտորի եզրակացության նպատակն է բարձրացնել այն սուբյեկտների վստահությունը հաշվետվողականության նկատմամբ, որոնք հետաքրքրված են այդ տեղեկությամբ: Վերոգրյալից կարելի է եզրակացնել, որ այն վերաբերում է բաժնետերերին, այն անձանց, որոնք զբաղվում են տվյալ կազմակերպության ֆինանսական գործիքների առք ու վաճառքով, պոտենցիալ ներդրողներին և այլն` այսինքն այն անձանց համար, որոնք ուղղակիորեն կախված են այդ կազմակերպության ֆինանսական շարժից:

Հաշվի առնելով վերոգրյալը, պարզ չէ, թե ինչ խնդրի լուծմանն է նպատակաուղղված միջին և փոքր կազմակերպությունների, ինչպես նաև միջին և փոքր խմբերի համար նախատեսված պարտադիր աուդիտի պահանջը: Կարծում ենք, պետք է գնահատել, թե վերոգրյալ ընկերություննների ֆինանսական հաշվետվությունները որ սուբյեկտներին են հետաքրքրում, գնահատել այդ սուբյեկտների համար վերոգրյալ կազմակերպությունների ֆինասական հաշվետվության ճշտության ռիսկերը, և այն, թե վերոնշյալ պահանջը ինչպես կնվազեցնի այդ ռիսկերը: Նաև պետք է գնահատել, թե արդյոք այդ ռիսկերի նվազեցմանն ուղղված պահանջը կարդարացնի վերոնշյալ կազմակերպություններին առաջադրվող համապատասխանության ծախսերը: Այդ իսկ պատճառով` Հայեցակարգում տվյալ պահանջի ամրագրումը համարում ենք անընդունելի:


	Ընդունվել է մասամբ: Փոքր կազմակերպություններն ու խմբերը պարտադիր աուդիտի ենթակա չեն լինի:

	
	
	2. Գործող օրենսդրության համաձայն ֆինանսական հաշվետվություններ պարտավոր են հրապարակել, ի թիվս այլոց, նաև «Հաշվապահական հաշվառման մասին» ՀՀ օրենքի իմաստով խոշոր կազմակերպությունները։

Հայեցակարգով նախատեսվում է, որ միկրոկազմակերպություններից բացի մնացած բո​լոր կազ​մա​կերպությունների ֆինանսական հաշվետվությունները ենթակա են հրապա​րակ​​ման: Հայեցակարգով միկրոկազմակերպություն է համարվում, այն  կազմակերպությունը, որը հաշվետու տարվան անմիջապես նախորդող տարվա վերջի դրությամբ չի գերազանցել հետևյալ երեք ցուցանիշներից առնվազն երկուսը. 

· ֆինանսական վիճակի մասին հաշվետվության (հաշվեկշռի) ընդհանուր գումարը՝ հարյուր յոթանասունհինգ միլիոն դրամ.

· հիմնական գործունեությունից հասույթը՝ երեք հարյուր միլիոն դրամ.

· ՀՀ ազգային վիճակագրական ծառայության կողմից սահմանված կարգով հաշվարկված աշխատողների միջին տարեկան թվաքանակը՝ տասը:

Միաժամանակ, Հայեցակարգով նախատեսված է, որ հրապարակվող ֆինանսական հաշվետվություններ ներկայացնող կազմակերպություններում գլխավոր հաշվապահ կարող է աշխատել միայն հաշ​վապահի կամ աուդիտորի որակավորում ունեցող և Հայաստանի որակավորված հաշվա​պահ​ների ու աուդի​տորների պալատի (այսուհետ` Պալատ) անդամ հանդիսացող անձը: 

Արդյունքում ստացվում է, որ կավելանա այն ընկերությունների թիվը, որոնք պարտավոր կլինեն հրապարակել իրենց ֆինանսական հաշվետվությունները` որպես նախապայման աշխատանքի ընդունելով որակավորված և Պալատի անդամ հանդիսացող գլխավոր հաշվապահ։

Տվյալ կարգավորումները կավելացնեն Հայեցակարգի իմաստով միկրոկազմակերպություն չհամարվող և գործող օրենսդրությամբ ֆինանսական հաշվետվություններ չհրապարակող տնտեսավարող սուբյեկտների ֆինանսական և վարչարարական բեռը։ 

Հաշվի առնելով վերոգրյալը` առաջարկում ենք հանել վերոնշյալ կազմակերպությունների համար ֆինանսական հաշվետվությունները հրապարակելու պահանջը:


	Ընդունվել է մասամբ: Փոքր կազմակերպությունների համար   հաշվետվությունների հրապարակման պահանջ չի սահմանվի:

	
	
	3. Հրապարակվող ֆինանսական հաշվետվություններ ներկայացնող կազմակերպությունների գլխավոր հաշվապահին ներկայացվող որակավորման պահանջից զատ նախատեսվում է սահմանել նաև Պալատին անդամակցելու պահանջ, որը նույնպես պարզ չէ, թե ինչ սկզբունքով է որոշված և որ հարցի լուծմանն է նպատակաուղղված: Հարկ է հաշվի առնել այն հանգամանքը, որ գլխավոր հաշվապահը հանդիսանում Է կազմակերպության աշխատողը և չի իրականացնում տարբեր կազմակերպություններում անկախ հաշվապահական ստուգումներ` ի տարբերություն աուդիտորի: Գլխավոր հաշվապահի մասնագիտական ունակությունների հավաստման համար արդեն իսկ նախատեսվում է որակավորում, որի համար նա պետք է հանձնի քննություն: Կազմակերպությունը ղեկավարող անձինք նույնպես շահագրգռված են, որպեսզի իրենց կազմակերպությունում աշխատող գլխավոր հաշվապահի մասնագիտական ունակությունների զար​գացումը կրի շարունակական բնույթ և պարտադիր չէ, որ այդ մասնագիտական ունակությունների զարգացումը կատարվի Պալատի կողմից: Համեմատության համար նշենք, որ բազմաթիվ կազմակերպություններում առկա է նաև իրավաբանի հաստիք, որի մասնագիտական ոլորտում նույնպես կատարվում են փոփոխություններ, սակայն գործող օրենսդրության համաձայն` որևէ կազմակերպությունում իրավաբան աշխատելու համար պարտադիր չէ հանդիսանալ ՀՀ փաստաբանների պալատի անդամ: 

Այս տեսանկյունից հաշվապահի՝ Պալատին անդամակցելու վերաբերյալ պարտադիր պահանջը, կարծում ենք, լրացուցիչ խոչընդոտներ կարող է առաջացնել վերոնշյալ կազմակերպությունների համար` սահմանափակելով գլխավոր հաշվապահի համար սահմանվող պահանջներին բավարարող մասնագետների քանակը, նաև այն բարձրացնելու է հաշվապահական ծառայության գինը՝ ավելացնելով տնտեսավարողների ֆինանսական բեռը: 

ՀՀ տնտեսական զարգացման և ներդրումների նախարարությունը դեմ է նման կարգավորման սահմանմանը։

	Չի ընդունվել:
Հրապարակվող ֆինանսական հաշվետվություններ ներկայացնող կազմակերպությունների գլխավոր հաշվապահների՝ Պալատին պարտադիր անդամակցելու պահանջի նպատակը շարունակական մասնագիտական զարգացման պահանջի ամրագրումն է այդ մասնագետների համար:  

	
	
	4. Հայեցակարգով նախատեսվում է, որ Պալատի կորպորատիվ անդամների անդամավճարները բաղկացած կլինեն երկու բաղադրիչից` առաջինը` ներկայումս գանձվող պետական տուրքի գումարը (տարեկան 250.000 դրամ), որը հաստատուն է բոլոր անդամների համար, իսկ երկրորդը` կախվածության մեջ կլինի կորպորատիվ անդամի ստացած հասույթներից: Վերոնշյալ երկրորդ բաղադրիչի արդյունքում կստացվի, որ այդ կազմակերպությունների համար կսահմանվի շրջանառության հարկի նման նոր պարտադիր վճար, ինչը համարում ենք անընդունելի:

Հաշվի առնելով վերոգրյալ դրույթների ընդունման արդյունքում տնտեսավարողների համար լրացուցիչ, չհիմնավորված վարչարարական և ֆինանսական բեռի ավելացումը` առաջարկում ենք Հայեցակարգը հիմնովին լրամշակել` բացառելով նման ծախսեր առաջացնող կարգավորումները: 
	Չի ընդունվել: Քանի որ Պալատը ինքնակարգավորվող մասնագիտական կազմակերպություն է, հետևաբար պատշաճ կարգով գործունեության ապահովման նպատակով անհրաժեշտ է ֆինանսական ռեսուրսների առկայություն, իսկ կորպորատիվ անդամի հասույթներով պայմանավորված անդամավճարի բաղադրիչը Պալատի ֆինասավորման հիմնական աղբյուրներից մեկն է: 

	3.
	
ՀՀ ԿԱ պետական եկամուտների կոմիտե
	1. Նախագծի համաձայն՝ դեռևս 2013 թվականին Համաշխարհային բանկի աջակ​ցությամբ մշակվել է հաշվապահական և աուդիտորական ոլորտ​ների կար​գավորման և վերահսկողության նոր հայեցակարգ, որի դրույթներն ամփոփվել են 3 օրենքների նախագծերից բաղկացած օրենսդրական նոր փաթեթում:

Նախագծի ուսումնասիրությամբ, սակայն, պարզվում է, որ սույն հայեցակարգի հի​ման վրա մշակվելիք նոր օրենքների նախագծերով տրվելիք լուծումներն էակա​նորեն չեն տարբերվելու արդեն իսկ մշակված օրենքների նախագծերով տրված լուծում​ներից (բացառությամբ թերևս կազմակերպությունների որոշակի շրջանակի համար պարտադիր աուդիտի պահանջի վերականգնումից և որոշ այլ ոչ համա​կար​գային նշանակության փոփոխություններից): Այս պարագայում, գտնում ենք, որ հայեցակարգի մշակման անհրաժեշտությունը բավարար չափով հիմնավորված չէ, և հաշվապահության ու աուդիտի ոլորտների բարեփոխումները կարելի է իրականացնել արդեն իսկ մշակված օրենքների նախագծերի ընդունմամբ՝ ըստ անհրաժեշտության որոշակիորեն լրամշակելով դրանք:

Միաժամանակ, եթե այդուհանդերձ նախատեսվում է, որ սույն հայեցակարգի հիման վրա մշակվելիք նոր օրենքների նախագծերով տրվելիք լուծումներն էակա​նո​րեն տարբերվելու են արդեն իսկ մշակված օրենքների նախագծերով տրված լուծում​ներից, ապա անհրաժեշտ է հայեցակարգային փաստաթղթում հստակ բացահայտել և ներկայացնել ոլորտներում իրականացվող քաղաքականության ուղղությունների բոլոր այն հիմնական տարբերությունները, որոնք ՀՀ ֆինանսների նախարա​րութ​յունը, որպես հաշվապահության և աուդիտի ոլորտների լիազոր մարմին, նախանշում է և նախատեսում է, որ լինելու են արդեն իսկ առկա և ապագայում մշակվելիք օրենք​ների նախագծերի միջև: Հակառակ պարագայում պարզ չէ, թե սույն հայե​ցա​կար​գային փաստաթղթով ինչ նոր լուծումներ են առաջարկվում, և ինչ նպատակով է առա​ջարկ​վում այս փաստաթուղթը ոլորտի մասնագիտական-հասարակական կամ շահա​գրգիռ պետական կառավարման մարմինների հետ քննարկման առարկա դարձնել:
	Հայեցակարգը մշակվել է հիմք ընդունելով «Իրավական ակտերի մասին» ՀՀ օրենքի 27-րդ հոդվածի 2-րդ մասի դրույթները, ինչպես նաև ՀՀ կառավարության աշխատակազմի առաջարկությունը:

Ինչ վերաբերում է օրենքների նախագծերին, ապա դրանց հիմքում դեռևս 2013 թվականին Համաշխարհային բանկի աջակ​ցությամբ մշակված օրենսդրական փաթեթում ներառված 3 օրենքներն են, որոնք պետք է լրամշակվեն՝ ելնելով 2013-2017թթ. ընթացքում միջազգային պրակտիկայում նշված ոլորտներում տեղի ունեցած զարգացումները հաշվի առնելու անհրաժեշտությունից:  

	
	
	2. Նախագծում պարբերաբար հղում է կատարվում հաշվապահության և աուդիտի ոլորտների Եվրոմիության փորձին: Այս կապակցությամբ, գտնում ենք, որ թեև Եվրոմիության փորձն այս ոլորտում ուղենիշային է, այդուհանդերձ անհրաժեշտ է ուսումնասիրել նաև այս ոլորտներում մեր երկրի հետ համադրելի, ինչպես նաև ԵՏՄ անդամ երկրների փորձը՝ այդ թվում բացահայտելու համար Եվրոմիության փորձի տեղայնացման առանձնահատկությունները: Հակառակ պարագայում ստացվում է, որ հաշվապահության և աուդիտի ոլորտների զարգացումը մենք կապում ենք ուղղակի ԵՄ դիրեկտիվները ժամանակին թարգմանելու և մեր երկրում նույնությամբ տեղայ​նացնելու հետ, ինչը, կարծում ենք, չի կարող հեռանկարային լինել և չի կարող լուծել այս ոլորտներում մեր երկրին հատուկ խնդիրները:
	Կարծում ենք, որ ԵՄ դիրեկտիվներում ներակայացված կարգավորումները որպես ուղենիշ ընդունելու մոտեցումը չի ենթադրում կամ չի ասոցիացվում ԵՄ դիրեկտիվները ժամանակին թարգմանելու և մեր երկրում նույնությամբ տեղայ​նացնելու մտադրության հետ: Հայտնում ենք նաև, որ ԵՏՄ անդամ երկրների հետ պարբերաբար իրականացվող քննարկումներն ու հանդիպումները վկայում են, որ ԵՏՄ անդամ երկրները նույնպես հիմնականում որպես ուղենիշ են ընդունում ԵՄ դիրեկտիվները:  

	
	
	3. Նախագծի 4-րդ կետի 1-ին ենթակետով նախատեսվում է «Հաշվապահական հաշվառման մասին» ՀՀ նոր օրենքի նախագծի ընդունում, որով առաջարկվում է սահմանել հանրային հաշվետվողականություն ունեցող կազմակերպությունների, խոշոր, փոքր, միջին և միկրոկազմակերպությունների, ինչպես նաև կազմակերպությունների խմբերի հասկացությունները և այն չափանիշները, որոնց բավարարելու դեպքում այս կամ այն կազմակերպությունը կամ խումբը կհամարվի այդպիսին: Կարծում ենք, նշված հասկացությունները վերանայման կարիք ունեն, հաշվի առնելով հետևյալը.

ա) 6-րդ, 7-րդ և 8-րդ կետերի համաձայն` խումբ է համարվում մայր կազմակերպությունը իր դուստր կազմակերպությունների հետ միասին: Մայր կազմակերպությունն այն կազմակերպությունն է, որը վերահսկում է մեկ կամ ավելի դուստր կազմակերպությունների: Իսկ դուստր կազմակերպություն է համարվում այն կազմակերպությունը, որը վերահսկվում է մեկ այլ կազմակերպության կողմից: Հարկ է նշել, որ նախագծով բացակայում է մայր կազմակերպության կողմից դուստր կազմակերպությունների վերահսկման առաջարկվող կարգավորումը: Այդ առումով, կարծում ենք, այն պետք է համապատասխանեցնել ՀՀ քաղաքացիական օրենսգրքի 75-րդ հոդվածին, համաձայն որի` տնտեսական ընկերությունը (այլ ոչ թե կազմակերպությունը, որը կարող է լինել նաև ոչ առևտրային) համարվում է դուստր, եթե այլ (հիմնական) տնտեսական ընկերակցությունը կամ ընկերությունը նրա կանոնադրական կապիտալում իր գերակշռող մասնակցության ուժով կամ նրանց միջև կնքված պայմանագրին համապատասխան` հնարավորություն ունի կանխորոշել նման ընկերության որոշումները,

բ) անհրաժեշտ է խմբագրել խոշոր, փոքր, միջին և միկրո կազմակերպություններ համարվելու համար առաջարկվող ցուցանիշները:

«Խոշոր կազմակերպություն» է համարվելու այն կազմակերպությունը, որը հաշվետու տարվան անմիջապես նախորդող տարվա վերջի դրությամբ գերազանցել է հետևյալ երեք ցուցանիշներից առնվազն երկուսը. (1) ֆինանսական վիճակի մասին հաշվետվության (հաշվեկշռի) ընդհանուր գումարը` 10 մլրդ. դրամ,  (2) հիմնական գործունեությունից հասույթը՝  20 մլրդ. դրամ,  (3) ՀՀ ԱՎԾ կողմից սահմանված կարգով հաշվարկված աշխատողների միջին տարեկան թվաքանակը` 250 հոգին: Նախ, անհրաժեշտ է սահմանել «հիմնական գործունեությունից հասույթ» հասկացությունը և հստակեցնել, թե որն է «հիմնական գործունեությունը»: Մյուս կողմից` «հասույթ» պետք է հասկանալ միայն ապրանքների մատակարարումից, աշխատանքների կատարումից կամ ծառայությունների մատուցումից ստացվող հա-սույթը, թե ընդհանրապես գործունեության արդյունքներով ստացվող համախառն եկամուտը: «Փոքր կազմակերպություն» է համարվում այն կազմակերպությունը, որը չի հանդիսանում միկրոկազմակերպություն և որը հաշվետու տարվան անմիջապես նախորդող տարվա վերջի դրությամբ չի գերազանցել  հետևյալ երեք ցուցանիշներից առնվազն երկուսը (1) ֆինանսական վիճակի մասին հաշվետվության (հաշվեկշռի) ընդհանուր գումարը` 2 մլրդ. դրամ, (2) հիմնական գործունեությունից հասույթը՝ 4 մլրդ. դրամ, (3) ՀՀ ԱՎԾ կողմից սահմանված կարգով հաշվարկված աշխատողների միջին տարեկան թվաքանակը` 50 հոգին: Այս առումով հայտնում ենք, որ խոշոր, փոքր, միջին և միկրո կազմակերպություններ համարվելու համար նախատեսվող ցուցանիշները տնտեսության ոչ բոլոր ճյուղերի համար են կիրառելի:
	Մայր կազմակերպություն, դուստր կազմակերպություն, խումբ հասկացությունների սահմանումը տրված է ՖՀՄՍ-ներին համապատասխան: 

Ինչ վերաբերում է վերը նշված սահմանումները, «հիմնական գործունեությունից հասույթ» հասկացությունը, ինչպես նաև խոշոր, փոքր, միջին և միկրո կազմակերպություններ համարվելու համար առաջարկվող ցուցանիշները խմբագրելու անհրաժեշտությանը, ապա հայտնում ենք մեր պատրաստակամությունը՝ քննարկելու 

առաջարկվող ցանկացած տարբերակ: Միաժամանակ հայտնում ենք, որ նշված հասկացություններին կարելի է նաև անդրադառնալ վերը նշված օրենքների նախագծերի քննարկումների ժամանակ:

	4.
	ՀՀ արդարադատության նախարարություն
	1. «Հաշվապահական հաշվառման և աուդիտորական գործունեության ոլորտների բարեփոխումների հայեցակարգի» նախագծին (այսուհետ` Հայեցակարգ) անհրաժեշտ է կցել ՀՀ կառավարության արձանագրային որոշման նախագիծը, որով հավանության պետք է արժանանա հիշյալ հայեցակարգը:Միևնույն ժամանակ, արձանագրային որոշմամբ ՀՀ ֆինանսների նախարարին պետք է հանձնարարական տրվի, որի համաձայն Հայեցակարգը հավանության արժանանալուց հետո ՀՀ կառավարություն պետք է ներկայացվի Հայեցակարգի կատարումն ապահովող միջոցառումների ծրագիր, որում հստակ կնախատեսվեն միջոցառումները, դրանց իրականացման հստակ ժամկետները, ֆինանսավորման աղբյուրները և պատասխատանու կատարողները: Հիշյալ առաջարկությունը բխում է ՀՀ կառավարության 2015 թվականի հունվարի 22-ի «Հայեցակարգերի, ռազմավարությունների, ծրագրերի կազմման մեթոդական ուղեցույցին հավանություն տալու մասին» N 2 արձանագրային որոշման պահանջներից: 
	Ընդունվել է: ՀՀ կառավարության արձանագրային որոշման նախագիծը կցվել է:

	
	
	2. Հայեցակարգում բացակայում է միջազգային փորձի ուսումնասիրության մասին որևէ նշում, մինչդեռ դա հանդիսանում է ՀՀ կառավարության 2015 թվականի հունվարի 22-ի «Հայեցակարգերի, ռազմավարությունների, ծրագրերի կազմման մեթոդական ուղեցույցին հավանություն տալու մասին» N 2 արձանագրային որոշման 4-րդ կետի 7-րդ ենթակետի «գ» պարբերությամբ ամրագրված պահանջ` համաձայն որի` հայեցակարգում պետք է նկարագրվի համապատասխան բնագավառում առկա միջազգային փորձը, նշելով առնվազն` առաջադեմ երկրներում և Հայաստանի Հանրապետության հետ սոցիալ-տնտեսական համադրելի մակարդակ ունեցող երկրներում բնագավառի խնդիրները, դրանց լուծման համար ձեռնարկված քայլերը և դրանց արդյունավետվությունը` արտահայտված կոնկրետ ցուցանիշներով, դրանց առկայության դեպքում: Ուստի, Հայեցակարգն անհրաժեշտ է լրամշակել: 
	Հայեցակարգը մշակելիս ուսումնասիրվել է միջազգային փորձը, մասնավորապես ԵՄ անդամ երկրներում գործող կարգա​վոր​ման համակարգերը, որոնք համադրվել են Հայաստանի Հանրապետությունում ներկայումս գործող կարգավորումների հետ:  Միաժամանակ, հայեցակարգում ևս նշված է, որ այն մշակվել է հաշվի առնելով ԵՄ դիրեկտիվներում ամրագրված դրույթները: 

	5.
	ՀՀ կառավարության աշխատակազմի ֆինանսատնտեսա​գիտական վարչություն
	1. «Հաշվապահական հաշվառման և աուդիտորական գործունեության ոլորտների բարեփոխումների» հայեցակարգին հավանություն տալու մասին» ՀՀ կառավարության արձանագրային որոշման նախագծով ներկայացված «Հաշվապահական հաշվառման և աուդիտորական գործունեության ոլորտների բարեփոխումների» հայեցակարգի (այսուհետև Հայացակարգ), վերաբերյալ գտնում ենք, որ Հայեցակարգը անհրաժեշտ է կազմել և ներկայացնել ՀՀ կառավարության 2015 թ. հունվարի 22-ի նիստի N 2 արձանագրային որոշման 5-րդ կետով հավանություն տրված «Հայեցակարգերի, ռազմավարությունների, ծրագրերի կազմման մեթոդական ուղեցույց»-ով սահմանված բովանդակային և տեխնիկական կառուցվածքի վերաբերյալ պահանջներին համապատասխան, մանավորապես,  բացակայում է սահմանված ամփոփ համառոտագիրը, որը 1-2 էջի շրջանակներում համառոտ նկարագրում է հայեցակարգի բովանդակությունը, հայեցակարգի ներածությունում պետք է համառոտ կերպով մատնանշվի հայեցակարգի նպատակը, համապատասխան ոլորտում առկա խնդիրները, դրանց լուծման համար անհրաժեշտ քաղաքականության մշակման հիմնավորվածությունն ու անհրաժեշտությունը, որոնք սակայն բացակայում են ներկայացված  Հայեցակարգի ներածությունում, պետք է նկարագրվի համապատասխան բնագավառում առկա միջազգային փորձը, նշելով առնվազն` առաջադեմ երկրներում  և Հայաստանի Հանարապետության հետ սոցիալ-տնտեսական համադրելի մակարդակ ունեցող երկրներում բնագավառի խնդիրները, դրանց լուծման համար ձեռնարկված քայլերը և դրանց արդյունավետությունը՝ արտահայտված կոնկրետ ցուցանիշներով, դրանց առկայության դեպքում և այլն: 

Այսինքն, Հայեցակարգը  պետք է համապատասխանի վերը նշված ուղեցույցի 4-րդ կետով նախատեսված «Հայեցակարգը բովանդակում է.» մասի պահանջներին, ինչպես նաև պետք է ունենա ուղեցույցի  6-րդ կետով սահմանված տեխնիկական կառուցվածքը, այն է.

1) վերնագիր,

2) մշակող մարմնի անվանում,

3) ամփոփ համառոտագիր,

4) ներածություն,

5) նախապատմություն,

6) խնդիրներ և նպատակներ,

7) առաջարկվող լուծումներ,

8) առավելություններ,

9) ֆինանսական գնահատական,

10) ամփոփ եզրակացություն:


	Ընդունվել է: Հայեցակարգը խմբագրվել է:

	
	
	2. Հայեցակարգում որպես առաջարկությունների հիմք նշվում է նաև Համաշխարհային Բանկի 2008թ. «Հաշվապահական հաշվառման և աուդի​տի Ստան​​դարտների և կանոնների պահպանման» հաշվետվության շրջանակ​նե​րում կատարված առաջարկությունները, որից արդեն անցել է 9 տարուց ավելի և նշվում է, որ դեռևս 2013 թվականին Համաշխարհային բանկի աջակցությամբ մշակվել է ոլորտ​ների կարգավորման և վերահսկողության նոր հայեցակարգ, որի դրույթներն ամփոփվել են օրենսդրական նոր փաթեթում, որը ներառում է 3 օրենքի նախագիծ:
 Գտնում ենք, որ Հայեցակարգում կատարվող առաջարկությունները առվել հիմնավոր կլինեն, եթե  հիմք ընդունվեն ժամանակի առումով ավելի թարմ առաջարկություններ:


	Առաջարկությունները հիմնականում բխում են 2013թ. ՀԲ հայեցակարգից, որոնք ըստ էության հիմնադրույթային են և չնայած անցած ժամանակահատվածին, դեռևս շարունակում են արդիական մնալ:

	
	
	3. Գտնում ենք, որ պայմանավորված Հայաստանի Եվրասիական տնտեսական միության անդամակցությամբ Հայեցակարգում պետք է ներառել նաև Եվրասիական տնտեսական միությունում և դրա անդամ պետություններում հայեցակարգի նպատակների, խնդիրների, լուծումների վերաբերյալ վերլուծություններ՝ յուրաքանչյուր պետության համար:


	Ընդունվել է: Հայեցակարգը խմբագրվել է:

	
	
	4. Հայեցակարգով նախատեսվում է, որ hրապարակվող ֆինանսական հաշվետվություններ ներկայացնող կազմակերպություններում գլխավոր հաշվապահ կարող է աշխատել միայն հաշ​վապահի կամ աուդիտորի որակավորում ունեցող և «Հայաստանի որակավորված հաշվապահների և աուդիտորների պալատ»-ի (այսուհետև Պալատ) անդամ հանդիսացող անձը, իսկ բան​կե​րի և ՀՀ կենտրոնական բանկի կողմից վերահսկվող այլ կազմակերպութ​յուն​ներում՝ ինչպես Պալատի, այնպես էլ ՀՀ կենտրոնական բանկի կողմից որակավորված գլխա​վոր հաշվապահը:

Գտնում ենք, որ գլխավոր հաշվապահը հանդիսանում է գործարարության (բիզնեսի) ամենահանգուցային օղակներից մեկը, ուստի անըդունելի է գլխավոր հաշվապահ աշխատելու համար, որպես պարտադիր պայման սահմանել, որ գլխավոր հաշվապահը պարտադիր պետք է հանդիսանա Պալատի անդամ: Այս պայմանը էական խոչըդոտ կհանդիսանա տնտեսության և բիզնեսի գործունեության համար և գլխավոր հաշվապահին, ինչպես նաև կազմակերպություններին և վերջին հաշվով տնտեսության ամենաակտիվ  հատվածը (եթե  ոչ ամբողջը) կախվածության մեջ կլինեն Պալատից, որը այս կամ այն պատճառով կարող է այդ անձին հանել Պալատի անդամկցությունից, զրկելով նրան գլխավոր հաշվապահ աշխատելու հնարավորությունից: 

Այսինքն, գլխավոր հաշվապահ աշխատելու համար Պալատին անդամակցության պարտադիր պայմանը հաշվապահի որակավորում ունեցող անձին կախվածության մեջ կդնի Պալատից՝ դրանով հանդերձ Պալատից կախվածության մեջ դնելով նաև կազմակերպությանը, բիզնեսին և վերջին հաշվով տնտեսության մեծ հատվածին (եթե  ոչ ամբողջ տնտեսությունը): Այս դեպքում, Պալատը ունենում է տնտեսությունը վերահսկելու  ոչ ուղղակի հնարավորություն, որ անթույլատրելի է և կարող է հանգեցնել բիզնեսի խոչընդոտի, կանխակալ լուծումների և անառողջ մրցակցության: 

Բացի այդ, նշված առաջարկով ստացվում է երկակի մոտեցում՝ «ՀՀ կենտրոնական բանկի կողմից վերահսկվող այլ կազմակերպութ​յուն​ներում» աշխատող գլխավոր հաշվապահ աշխատելու համար բավարար է   որակավորված լինելը և պարտադիր չէ Պալատին անդամակցելը, իսկ մնացած դեպքում պարտադիր է և որակավորված լինելը և Պալատին անդամակցելը, որը անհավասարություն է և ընդունելի չէ: Հայեցակարգից պարզ չէ նաև Պալատին անդամակցության պարտադիր պայմանը հանրային հատվածի գլխավոր հաշվապահների համար:  Գտնում ենք, որ գլխավոր հաշվապահ աշխատելու համար ատաջարկվող «Պալատի անդամ հանդիսացող» պայմանը անհրաժեշտ է հանել:

Գլխավոր հաշվապահի Պալատին պարտադիր անդամակցությանը դեմ է նաև ՀՀ տնտեսական զարգացման և ներդրումների նախարարությունը, որի դիրքորոշման և հիմնավորումների հետ լիովին համաձայն ենք: (Անհաժեշտ է նշել նաև, որ  ՀՀ տնտեսական զարգացման և ներդրումների նախարարության կողմից տրված մրցակցության բնագավառում կարգավորման ազդեցությունը գնահատումն է՝ «մրցակցային միջավայրի վրա բացասական ազդեցություն», իսկ փոքր և միջին ձեռնարկատիրության բնագավառում ազդեցութուն գնահատման է՝ «գործարար և ներդրումային միջավայրի վրա նախատեսվում է բացասական ազդեցություն` հաշվի առնելով տնտեսավարողների համար լրացուցիչ վարչարարական և ֆինանսական բեռի ավելացումը»):


	Որակավորված հաշվապահների Պալատին անդամակցելու պահանջը վերաբերում է ոչ բոլոր հաշվապահներին, այլ միայն առևտրային կազմակերպությունների հրապարակվող ֆինանսական հաշվետվություններ ներկայացնելու պահանջ ունեցողներին: Վերջինս հանրությանը ներկայացվող հաշվետվությունները որակյալ մասնագետների կողմից պատրաստելու նպատակ է հետապնդում: Ինչ վերաբերում է հանրային հատվածի հաշվապահներին, ապա հայտնում ենք, որ սույն հայեցակարգի նպատակը բացառապես մասնավոր հատվածի հաշվապահական հաշվառման համակարգի կարգավորման և վերահսկողության հիմնախնդիրներին անդրադառնալն է:

	
	
	5.  Գտնում ենք, որ Հայեցակարգում նշված իրավասություններով Պալատի ստեղծումը բավարար չափով հիմնավորված չէ: Հիմնականում ներկայացված են ընդհանուր ձևակերպումներ, օրինակ՝ «Պալատը կիրականացնի հաշվապահության և աուդիտի ոլոր​տի զարգացման համար անհրաժեշտ գործառույթները, մասնավորապես՝ մասնա​գետ​ների որակավորման և շարունակական զարգացման, ՖՀՄՍ-ների և Աուդիտի մի​ջազ​գային ստանդարտների ժամանակին թարգմանության, աուդիտի որակի ապահով​ման համար անհրաժեշտ գործողությունների իրականացումը», որը  կարող է իրականացնել նաև գործող «Հայաստանի հաշվապահ​ների և աուդիտորների ասոցիացիա» հասարակական կազմակերպությունը, որը ներկայումս,  մասնավորապես, իրականացնում է աուդիտորների որակավորման գործընթացի կազմակերպումը:


	Նախատեսվում է պալատը ստեղծել ՀՀԱԱ վերակազմակերպման միջոցով, իսկ մնացած հարցերին, կապված գործառույթների և իրավասությունների հետ, մասնամասն անդրադառնալ համապատասխան օրենքների նախագծերում:

	
	
	6. Հայեցակարգում նախատեսվում է, որ Պալատի վերահսկողությունն իրականացվելու է ՀՀ ֆինանսների նախարարությանը կից հասարակական հիմունք​ներով գործող Հանրային վերահսկողության խոր​հրդի կողմից, և պարզ չէ, թե ինչ արդյունավետություն կունենա այդ վերահսկողությունը: 

Գտնում ենք, որ հասարակական հիմունք​ներով գործող Հանրային վերահսկողության խոր​հուրդը չի կարող բավար և արդյունավետ վերահսկողություն իրականացնել  Պալատի գործունեության նկատմամբ և այդ վերհսկողությունը հիմնականում կունենա ձևական բնույթ և կլինի անարդյունավետ: Այսինքն, փաստացիորեն Պալատը կլինի անվերահսկելի:


	Հասարական հիմունքներով Հանրային վերահսկողության խորհրդի (ՀՎԽ) գործելու մոդելը ընտրվել է՝ հաշվի առնելով բյուջետային լրացուցիչ ծախսերից խուսափելու հանգամանքը: Այնուամենայնիվ, Հայեցակարգում  ներկայացված են ՀՎԽ-ի գործունեության հնարավոր տարբեր մոդելներ: 

	
	
	7. Նախատեսվում է, որ Պալատի գործունեության ֆինանսավորման հիմնական աղբյուրներ են հանդիսա​նա​լու Պալատի ֆիզիկական անձ և կորպորատիվ անդամներից գանձվող անդամա​վճար​ները, հրապարակումների վաճառքից ստացվող հասույթները, մասնագիտական որակա​վոր​ման քննությունների անցկացման համար սահմանված վճարները, տարբեր դասըն​թաց​ների անցկացումից ստացված հասույթները, ստացված նվիրատվությունները, դրամաշնորհները, օրենքով չարգելված այլ աղբյուրներից ստացված եկամուտները: Եվ նախատեսվում է, որ, մասնավորապես անդամա​վճար​ների, քննությունների անցկացման համար վճարների մեծությունները սահմանում է Պալատը: 

Գտնում ենք նշված անդամավճարները և քննության համար վճարները  չեն կարող սահմանվել Պալատի կողմից:


	Հստակեցվել են կորպորատիվ և ֆիզիկական անձ հանդիսացող անդամներից անդամավճարների ստացման հիմնական սկզբունքները: Մնացած հարցերին նախատեսվում է անդրադառնալ համապատասխան օրենքի նախագծում:

	
	
	8. Գտնում ենք, որ Հայեցակարգում անհրաժեշտ է նշել նաև հանրային հատվածի հաշվապահության մասով Պալատի  դերի մասին:

	Հանրային հատվածի կազմակերպությունների հաշվապահական հաշվառման հետ կապված հարցերը դուրս են  Պալատի լիազորություններից:   


